
აკადემიკოს ლევან ალექსიძის სახელობის 
იმიტირებული სასამართლო პროცესი 
(ქართულენოვანი ტურნირი)

გამოშვება N 2

2021 წლის რაუნდი
იმიტირებული სასამართლო პროცესი 
ოჯახში ძალადობისა და ქალთა მიმართ ძალადობის საკითხებზე
წესები
მუხლი 1. იმიტირებული სასამართლო პროცესის მიზანი
ოჯახში ძალადობისა და ქალთა მიმართ ძალადობის საკითხებზე იმიტირებული სასამართლო პროცესის (შემდგომში - იმიტირებული სასამართლო პროცესი) მიზანია სტუდენტებში ცნობიერების ამაღლება ოჯახში და ქალთა მიმართ ძალადობის აღკვეთის, ოჯახში და ქალთა მიმართ ძალადობის მსხვერპლთა დაცვისა და დახმარების შესახებ; სტუდენტების სასამართლო პროცესებში წარმომადგენლობის უნარ-ჩვევების განვითარება და სტუდენტებს შორის თანამშრომლობის ხელშეწყობა.
მუხლი 2. მონაწილეობა
იმიტირებულ სასამართლო პროცესში მონაწილეობის მიღება შეუძლია საქართველოში აკრედიტებული სახელმწიფო და კერძო უმაღლესი საგანმანათლებლო დაწესებულების  ნებისმიერი ფაკულტეტის სტუდენტს.
მუხლი 3. გუნდის შემადგენლობა
1. თითოეული გუნდი შედგება არანაკლებ 3 და არაუმეტეს  5 სტუდენტისგან.
2. გუნდის ყველა წევრი წარმოადგენეს ერთი და იმავე უმაღლეს საგანმანათლებლო დაწესებულებას.
3. გუნდის წევრები თავად ანაწილებენ როლებს გუნდის წევრებს შორის.
მუხლი 4. გუნდის რეგისტრაცია
1. თითოეული გუნდის რეგისტრაცია ხორციელდება ელექტრონულად, რეგისტრაციისთვის განსაზღვული ვადის ამოწურვამდე.
2. დაუშვებელია გუნდის რეგისტრაცია რეგისტრაციის ვადის გასვლის შემდეგ.
მუხლი 5. გუნდის იდენტიფიცირება 
1. რეგისტრაციის შემდეგ თითოეულ გუნდს მიენიჭება გუნდის ნომერი. ნომრის მინიჭება კონფიდენციალობის დაცვისა და კონკურსის თანაბარ პირობებში წარმართვის მიზნით ხორციელდება. 
2. იმიტირებული სასამართლო პროცესის ტურნირის საორგანიზაციო ჯგუფი (შემდგომში - საორგანიზაციო ჯგუფი) თითოეულ გუნდს ინდივიდუალურად შეატყობინებს საკუთარი ჯგუფის რეგისტრაციის ნომერს.
მუხლი 6. იმიტირებული სასამართლო პროცესის ტურნირის სტრუქტურა
1. იმიტირებული სასამართლო პროცესის ტურნირი შედგება ორი ეტაპისგან − წერითი და ზეპირი რაუნდები.
2. ზეპირ რაუნდში მონაწილეობას მიიღებს წერითი რაუნდის საფუძველზე გამოვლენილი 10  საუკეთესო გუნდი.
3. ზეპირ რაუნდში 5 გუნდი წარმოადგენს დაცვის მხარის, 5 კი - ბრალდების მხარის პოზიციას.
მუხლი 7. წერითი რაუნდი
1. რეგისტრაციის შემდეგ საორგანიზაციო ჯგუფი გუნდებს მიაწოდებს იმიტირებული სასამართლო პროცესის საქმეს. თითოეულმა გუნდმა საორგანიზაციო ჯგუფის მიერ დადგენილ ვადაში უნდა წარუდგინოს საორგანიზაციო ჯგუფს საქმის წერილობითი მონახაზი.
2. გუნდებს საქმის წერილობითი მონახაზის წარდგენის ვადის ამოწურვამდე არაუგვიანეს 72 საათით ადრე შეუძლიათ დამაზუსტებელი კითხვებით მიმართონ საორგანიზაციო ჯგუფს.
3. თითოეული გუნდის მიერ დასმულ დამაზუსტებელ კითხვაზე პასუხს საორგანიზაციო ჯგუფი მიაწვდის შეჯიბრში მონაწილეობისთვის დარეგისტრირებულ ყველა გუნდს, კითხვების შემოსვლის პარალელურად, და არა ვადის ამოწურვისას.

4. წერითი პოზიციები შეფასდება წინასწარ განსაზღვრული  შეფასების კრიტერიუმების გათვალისწინებით.
5. წერით კომპონენტში საუკეთესო შედეგის მქონე 10 გუნდი მონაწილეობას მიიღებს ზეპირ რაუნდში.
მუხლი 8. წერითი პოზიციების მომზადება 
1. თითოეული გუნდი ამზადებს საქმის მასალებისა და შესაბამისი პოზიციის მოკლე მიმოხილვას შემდეგი კრიტერიუმების გათვალისწინებით:
1.1. წერითი პოზიციები წარმოდგენილი უნდა იყოს PDF ფორმატში; წერით პოზიციებში მითითებული უნდა იყოს გუნდის ნომერი;
1.2. წერითი პოზიციები შესრულებული უნდა იყოს ფონტით Sylfaen, შრიფტის ზომა - 12; ხოლო სქოლიო შესრულებული უნდა იყოს ფონტით Sylfaen, შრიფტის ზომა - 10;
1.3. წერით პოზიციებში ზედა და ქვედა არეები უნდა იყოს 2 სმ;
1.4. წერით პოზიციებში სტრიქონებს შორის დაშორება უნდა იყოს 1.5, ხოლო  სქოლიოში − 1 ინტერვალი;
1.5. წერით პოზიციებში თითოეული გვერდი უნდა დაინომროს;
1.6. წერით პოზიციებში არგუმენტაციის  ნაწილის სიტყვების რაოდენობა არ უნდა აღემატებოდეს 2,000 (ორი ათასი) სიტყვას (სქოლიოს გარეშე).
2. წერით პოზიციებში მითითებული უნდა იყოს:
2.1.  თავფურცელი, სადაც აღინიშნება ტურნირის სახელი, გუნდის ნომერი და თარიღი;
2.2. ფაქტების მოკლე აღწერა;
2.3. მოკლე წერილობითი მონახაზი, სადაც პასუხი გაეცემა საქმეში დასმულ საკითხებს; 
2.4. გამოყენებული ნორმები საქართველოს და/ან საერთაშორისო სამართლებრივი ჩარჩოდან;
2.5. გამოყენებული ლიტერატურის სია.
მუხლი 9. წერითი პოზიციის შეფასება
1. წერითი პოზიცია ფასდება მაქსიმუმ 100 ქულით:
1.1. საქმის ფაქტების სწორად ჩამოყალიბება - 10 ქულა;
1.2. საკითხების ანალიზი - 20 ქულა;
1.3. არგუმენტაცია და მტკიცებულებების ჩამოყალიბება- 20 ქულა;
1.4. ეროვნული და საერთაშორისო სამართლებრივი ნორმების და პრაქტიკის გამოყენება - 20 ქულა;
1.5. ლოგიკური მსჯელობა − 25 ქულა;
1.6. გრამატიკული და სტილისტური კომპონენტი − 5 ქულა.
მუხლი 10. ზეპირი რაუნდი
1. ზეპირ რაუნდში მონაწილეობას მიიღებს წერითი რაუნდის საფუძველზე გამოვლენილი 10  საუკეთესო გუნდი.
2. ზეპირ რაუნდში 5 გუნდი წარმოადგენს მოსარჩელისა და 5 - მოპასუხის პოზიციას.
3. ზეპირ რაუნდში თითოეული გუნდი წარმოადგენს მხოლოდ მოსარჩელის ან მხოლოდ მოპასუხის პოზიციას, საორგანიზაციო ჯგუფის მიერ მათთვის ზეპირი რაუნდისთვის შერჩევისას მინიჭებული (მოსარჩელის ან მოპასუხის მხარის) როლის გათვალისწინებით.

4. ზეპირი რაუნდის საფუძველზე გამოვლინდება 2 გამარჯვებული − საუკეთესო მოსარჩელე მხარე და საუკეთესო მოპასუხე მხარე.
მუხლი 11. ზეპირი რაუნდის პროცედურა
1. ზეპირ რაუნდში, პირველ რიგში, მოსარჩელე მხარეს ეძლევა შესავალი სიტყვა. ამის შემდეგ მოპასუხე მხარეს ეძლევა უფლება, წარადგინოს შესავალი სიტყვა (თითოეულ გუნდს ეძლევა არაუმეტეს 10 წუთისა).
2. შემდეგ მოსარჩელე წარადგენს პოზიციას და მოპასუხე წარადგენს საკუთარ პოზიციას (თითოეულ გუნდს ეძლევა არაუმეტეს 15 წუთისა).
3. ამის შემდეგ ორივე მხარეს ეძლევა რეპლიკის უფლება (არაუმეტეს 2 წუთისა). 
4. მოსამართლეებს უფლება აქვთ, ნებისმიერ დროს დაუსვან შეკითხვა მხარეებს.
5. ზეპირი რაუნდის მონაწილე გუნდს შეუძლია გამოხატოს პროტესტი შემდეგი საფუძვლით:
5.1. მოწინააღმდეგე გუნდის მიერ ისეთი ფაქტის აღნიშვნა, რომელიც იმიტირებულ სასამართლო საქმეში არ დაფიქსირებულა;
5.2. სხვა გონივრული საფუძვლის არსებობისას.
6. პროტესტის გამოხატვა შესაძლებელია მოწინააღმდეგე გუნდის მიერ სიტყვის დასრულების შემდეგ, მოსამართლისთვის სიტყვის მოთხოვნით მიმართვის საშუალებით. 
მუხლი 12. ზეპირი რაუნდის შეფასება
1. მხარეები ვალდებულნი არიან დაემორჩილონ და პატივი სცენ სასამართლოს, ერთმანეთს მიმართონ თავაზიანად და თავი შეიკავონ უცენზურო რეპლიკებისა და გამონათქვამებისგან.
2. ზეპირი რაუნდის დროს გუნდი ფასდება მაქსიმუმ 100 ქულით შემდეგი კრიტერიუმების გათვალისწინებით:
2.1. საქმის ფაქტების ცოდნა − 10 ქულა;
2.2.  პრობლემური საკითხების ანალიზი და ლოგიკური მსჯელობა  − 25 ქულა;
2.3. ეროვნული და საერთაშორისო სამართლებრივი ნორმებისა და პრაქტიკის გამოყენება − 25 ქულა;
2.4. პრეზენტაციული უნარ-ჩვევები − 20 ქულა;
2.5. გუნდურობა − 20 ქულა.
მუხლი 14. იმიტირებული სასამართლო პროცესის გამარჯვებულები 
გამარჯვებულები გამოვლინდებიან შემდეგ ნომინაციებში:
· საუკეთესო მოსარჩელე მხარე;
· საუკეთესო მოპასუხე მხარე;
· საუკეთესო მომხსენებელი („სპიკერი“);
· საუკეთესო მონაწილე.
მუხლი 15. იმიტირებული სასამართლო პროცესის სერთიფიკატი

1. იმიტირებული სასამართლო პროცესის ყველა მონაწილეს გადაეცემა მონაწილეობის სერთიფიკატი. 

2. მე-14 მუხლით განსაზღვრულ მონაწილეებს გადაეცემათ შესაბამის ნომინაციაში გამარჯვებულის სერთიფიკატი.

